
Ҳ У К М
Ўзбекистон Республикаси номидан

2019 йил ноябрь ойининг 8-куни жиноят ишлари бўйича Қамаши туман суди Қамаши туман Тиббиёт бирлашмаси маъмурий биносида, очиқ сайёр суд мажлисида, шу суднинг раиси Ф.Қамбарованинг раислигида, судья ёрдамчиси А.Жумаевнинг котиблигида, тарафлардан давлат айбловчиси Қамаши туман прокурори ёрдамчиси Н.Алимжонов, судланувчи А.Алиёрова ва унинг ҳимоячиси-адвокат М.Шаймарданова, жабрланувчи М.Маматованинг иштирокида Алиёрова Алиёрага оид            1-1810-1901/72 сонли жиноят ишини кўриб чиқди.  

Алиёрова Алиёра, 1968 йил 6 ноябрь куни Қашқадарё вилояти, Қамаши туманида туғилган, миллати ўзбек, Ўзбекистон Республикаси фуқароси, маълумоти ўрта-махсус, Қамаши тумани Тиббиёт бирлашмаси Жонлантириш бўлими катта хамшираси лавозимида ишлайди, оилали, 3 нафар фарзанди бор, муқаддам судланмаган, Қамаши тумани, “Ибн Сино” МФЙ, Ибн Сино кўчаси, 122-уйда яшайди, гаров эҳтиёт чораси қўлланилган, айблов хулосаси нусхасини 2019 йил                 30 сентябрь куни олган.

Ўзбекистон Республикаси ЖКнинг 168-моддаси 1-қисми ва                 28,211-моддаси 1-қисми билан айбланган.
Суд, суд муҳокамаси давомида жиноят содир этилишининг иш бўйича барча мумкин бўлган ҳолатларини текшириб, судланувчи, жабрланувчи ва гувоҳларнинг кўрсатувларини, томонларнинг музокаралари, судланувчининг охирги сўзини тинглаб, жиноят иши ҳужжатларини ўрганиб, йиғилган ишончли далилларга асосланиб, қуйидагиларни  

а н и қ л а д и;

А.Алиёрова 2019 йил 12 август куни Қамаши тумани Тиббиёт бирлашмаси Жонлантириш бўлими катта хамшираси вазифасида ишлаб келиб, ўзганинг мулкини фирибгарлик йўли билан қўлга киритиш ва пора беришга қизиқтириш мақсадида М.Маматовага туман Тиббиёт бирлашмасига “Лабаратория” ёки “Кардиалогия” бўлимига фаррошлик вазифасига, аслида туман Тиббиёт бирлашмаси хўжалик ишлар мудири бўлган О.Обидовни Тиббиёт бирлашмаси раҳбари деб таништириб, О.Обидов орқали 2.600.000 сўм эвазига ишга киритиб қўйишни ваъда бериб, М.Маматовани пора беришга далолат қилиб, 2.600.000 (икки миллион олти юз минг) сўм пулларни хизмат хонасида олган вақтида тезкор-тадбир давомида ҳуқуқни муҳофаза қилувчи органлар ходимлари томонидан ушланиб, Ўзбекистон Республикаси ЖКнинг 168-моддаси               1-қисми ва 28,211-моддаси 1-қисмида назарда тутилган жиноятларни содир қилган.
Судланувчи А.Алиёрова суд мажлисида айбига иқрор бўлиб,                 Қамаши туман Тиббиёт бирлашмаси жонлантириш бўлимида катта хамшира лавозимида ишлаб келаётганини, 2019 йил август ойини бошларида М.Маматова Тиббиёт бирлашмасига ишга киришда ёрдам беришини илтимос қилганини, уша вақти пул зарур бўлгани сабабли М.Маматовага 2.600.000 сўм берса, бирлашмада ишловчи О.Обидов орқали Қамаши туман Тиббиёт бирлашмасининг Кардиалогия ёки Лабаратория бўлимига фаррошликка ишга жойлаштириб қуйишини айтганини, М.Маматова бунга рози бўлиб, 2019 йил 12 август куни соат 17-30 ларда иш жойига келганини ва хонасида ишга жойлаштириб қуйиши учун 2.600.000 сўм пулни берганини, у пулларни олиб простинага ураб ташлаб қуйганини, шу вақти хонага ҳуқуқни муҳофаза қилувчи орган ходимлари кириб келишиб, ўзларини таништиришганини ва У.Хакимовани аризасига асосан тезкор-тадбир ўтказилганини айтишиб, 2.600.000 сўм пулларни ҳужжатлаштириб олишганини, шу билан бирга бармоқларидан суртмалар олиб, ҳолатни расмийлаштиришганини, қилган ишидан пушаймонлигини, пулга эҳтиёжи бўлгани учун жиноятга қўл урганини, аслида М.Маматовани ишга жойлаштириш мақсадида бирор киши билан гаплашмаганини, ўзида ишга қабул қилиш ваколати йўқлигини билдириб, оилавий шароитини инобатга олиб қонуний енгиллик беришни сўради. 
Жабрланувчи М.Маматова суд мажлисида, 2019 йил август ойида оилавий шароити оғир бўлгани сабабли ишга кириш мақсадида уйига яқин бўлгани учун Қамаши тумани Тиббиёт бирлашмасига ишга кириш мақсадида, бирлашманинг жонлантириш бўлими катта ҳамшираси А.Алиёровага учрашганида, А.Алиёрова унга 2.600.000 сўм эвазига  бирлашма бошлиғи О.Обидов орқали Лаборатория ёки Кардиология бўлимига фаррошликка ишга жойлаштириб қўйишини айтганини, А.Алиёрова унга О.Обидовни “тиббиёт бирлашмаси бошлиғи” деб айтганини, аслида О.Обидовни танимаслигини ва илгари кўрмаганини,  А.Алиёровадан ишга кириш учун қандай ҳужжатларни олиб келиши кераклигини сўраганида А.Алиёрова олдин пулни олиб келишини, пулни берганидан сўнг ишни бошлашини ҳужжатларни эса ишни бошлаганидан сўнг айтишини билдирганини, шундан сўнг А.Алиёрованинг ҳаракатлари қонунга хилоф эканини билгани сабабли Департаментнинг Қамаши туман бўлимига мурожаат қилганини, аризаси юзасидан холислар иштирокида 5000 купюрадаги 520 дона жами 2.600.000 сўм пулларни          6 донасига “Пора-2019” ёзуви ёзилиб, кимёвий ишлов берилганини пуллар ва овоз ёзиш мосламаси (диктафон) тақдим қилинганини, А.Алиёрованинг гапларини диктафонга ёзиб олиш учун А.Алиёровага 2.600.000 сўм беришга имкони йўқлигини, 2.400.000 сўм беришини айтганида, А.Алиёрова бошлиғи 2.600.000 сўм сўраётганини, 2.400.000 сўмга рози бўлмаслигини айтганини, шундан сўнг 2019 йил 12 август куни соат 17-30 лар атрофида тезкор ходимлар ва холислар кузатувида туман Тиббиёт бирлашмаси Жонлантириш бўлими катта хамшираси А.Алиёрова билан унинг хонасида учрашиб, 2.600.000 сўм пулларни берганини, А.Алиёрова пулларни олиб, эртага ўзи телефон қилиб натижасини айтишини маълум қилганини, шу вақти А.Алиёрованинг хизмат хонасига ҳуқуқни муҳофаза қилувчи орган ходимлари кириб келишиб, пулларни ва ҳолатни расмийлаштиришганини, А.Алиёровага нисбатан моддий ёки маънавий зарар юзасидан даъвоси йўқлигини, мақсади порахўрликка қарши курашиш эканини билдириб, судланувчи А.Алиёровага нисбатан қонун доирасида чора кўришни сўради. 

Гувоҳ Х.Аллаёров суд мажлисида, 2019 йил 12 август куни Департамент ва прокуратура ходимлари ишда холис сифатида иштирок этишга таклиф қилишганини, Департамент ва прокуратура ходимлари М.Маматованинг аризаси билан таништиришиб, М.Маматовага кимёвий ишлов берилган 2.600.000 сўм пулларни беришганини, М.Маматова А.Алиёрова билан телефонда гаплашиб, Қамаши тумани Тиббиёт бирлашмасига борганини, М.Маматова А.Алиёрованинг хизмат хонасида учрашиб, Р.Холиқуловнинг хизмат хонасидан чиққанини, бир оздан сўнг тезкор ходимлар билан бирга М.Маматова ва А.Алиёрованинг олдига боришганини ва А.Алиёровадан бўлган ҳолатни сўрашганида, А.Алиёрова М.Маматовани Қамаши тумани Тиббиёт бирлашмаси Кардиология ва Лабаратория бўлимларининг бирига фаррош қилиб О.Обидов билан гаплашиб ишга киритиб қуйишини айтиб, 2.600.000 сўм олганини билдириб, простенага ўралган 2.600.000 сўм пулларни ҳуқуқни муҳофаза қилувчи орган ҳодимларига тақдим қилганини, айбига иқрор ва пушаймонлигини айтганини билдириб кўрсатув берди. 
Гувоҳ И.Чориев суд мажлисида, 2019 йил 12 август куни Департамент ва прокуратура ходимлари ишда холис сифатида иштирок этишга таклиф қилишганини, Департамент ва прокуратура ходимлари М.Маматованинг аризаси билан таништиришиб, иштирокларида 5.000 сўм купюрадаги бир неча пуллар кукин ва қалам билан ишлов беришиб,  рақамларини баённомада ёзиб олиб, М.Маматовага кимёвий ишлов берилган 2.600.000 сўм пулларни беришганини, М.Маматова А.Алиёрова билан телефонда гаплашиб, Қамаши тумани Тиббиёт бирлашмасига борганини, М.Маматова А.Алиёрованинг хизмат хонасида учрашиб, Р.Холиқуловнинг хизмат хонасидан чиққанини, бир оздан сўнг тезкор ходимлар билан бирга М.Маматова ва А.Алиёрованинг олдига боришганини ва А.Алиёровадан бўлган ҳолатни сўрашганида, А.Алиёрова М.Маматовани Қамаши тумани Тиббиёт бирлашмаси Кардиология ва Лабаратория бўлимларининг бирига фаррош қилиб О.Обидов билан гаплашиб ишга киритиб қуйишини айтиб, 2.600.000 сўм олганини билдириб, матога ўралган 2.600.000 сўм пулларни ҳуқуқни муҳофаза қилувчи орган ҳодимларига тақдим қилганини, ушбу пуллар текшириб серия рақамлари баённома билан солиштириб кўрилганида ҳуқуқни муҳофаза қилувчи орган ходимлари томонидан М.Маматовага берилган пуллар экани аниқланганини, ходимлар томонидан А.Алиёрованинг қўллридан суртмалар олинганини, А.Алиёрова  айбига иқрор ва пушаймонлигини айтганини, ҳолат тегишли тартибда расмийлаштирилганини, тадбирда қонунга хилоф ҳаракатлар содир этилмаганини билдириб кўрсатув берди. 

 Гувоҳ О.Обидов судда, Қамаши туман Тиббиёт бирлашмаси омбор мудири вазифасида ишлаб келишини А.Алиёровани 8-9 йилдан буён танишини, 2019 йил 12 август куни туман тиббиёт бирлашмаси жонлантириш бўлими катта хамшираси А.Алиёрова фуқаро У.Хакимовадан фаррош вазифасига ишга жойлаштириш учун 2.600.000 сўм пул олаётган вақтида хуқуқни муҳофаза килувчи орган ходимлари томонидан ушлангани ҳақида шу куни туман Департамент ходимлари хизмат хонасига чақирганида билганини, илгари бундан хабари бўлмаганини, Тиббиёт бирлашмасида бирор-бир қариндоши ишламаслигини ва бирор кишини ишга киритиб қуймаганини, хизмат вазифасига ходимларни ишга қабул қилиш ёки уларни ишга киришига розилик бериш кирмаслигини билдириб кўрсатув берди.
Судланувчи А.Алиёрованинг айби, судда ўзининг айбига иқрорлик билдириб берган кўрсатуви, жабрланувчи ва гувоҳларнинг суддаги кўрсатувлари, жиноят ишида тўпланган ҳужжатлар жумладан, дектафонни топшириш баённомаси, пулларни кўздан кечириш, уларга кимёвий ишлов бериш ва топшириш ҳақидаги баённома, стинаграмма ҳамда ҳодиса содир бўлган жойни видеокамера қўлланилган ҳолда кўздан кечириш ва далилий ашё билан ушлаш ҳақида баённома, судга оид кимёвий экспертиза хулосаси, нарсани далилий ашё деб эътироф этиш қарори, сўроқ баённомалари ва суд муҳокамаси давомида текширилган далиллар билан тўлиқ исботланди.

Суд, судланувчи А.Алиёрованинг жиноий ҳаракатларини ҳуқуқий жиҳатдан малака қилинишини муҳокама қилиб, дастлабки тергов органи томонидан судланувчи А.Алиёрова жабрланувчи М.Маматовани пора беришга далолат қилиб, жами 2.600.000 сўм пулларини фирибгарлик йўли билан қўлга киритганликда ифодаланган ҳаракатларини Ўзбекистон Республикаси ЖКнинг 168-моддаси 1-қисми ва 28,211-моддаси 1-қисми билан тўғри малакалаган деб ҳисоблайди.

Ўзбекистон Республикаси Олий суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарорининг 1-бандида “Судларнинг эътибори жиноят учун жазо тайинлашда қонунийлик инсонпарварлик одиллик ва жавобгарликнинг муқаррарлиги принципларига қатъий амал қилишга қаратилиши лозим”лиги, 3-бандида “Жиноят кодексининг 8,54-моддалари мазмунига кўра, жазо адолатли бўлиши ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек жазони енгиллаштирувчи ва оғирлаштирувчи ҳолатларига мувофиқ бўлиши керак”лиги, 37-бандида “ЖК 57-моддасига мувофиқ, содир этилган жиноятнинг ижтимоий хавфлилик даражасини жиддий камайтирувчи ҳолатлар аниқланган тақдирда, Жиноят кодекси Махсус қисми моддаси санкциясида назарда тутилган энг кам жазодан ҳам камроқ ёки шу моддада назарда тутилмаган бошқа енгилроқ жазо тайинланиши мумкин”лиги ҳақида тушунтириш берилган.

Суд, судланувчи А.Алиёровага нисбатан жазо тури ва миқдорини тайинлашда, айбига иқрор ва пушаймонлигини, иш жойидан ижобий тавсифланганини, муқаддам судланмаганини, аёл киши эканини, оилавий шароитини жазони енгиллаштирувчи ва жиноятнинг ижтимоий хавфлилик даражасини жиддий камайтирувчи ҳолатлар сифатида баҳолаб, жазони оғирлаштирувчи ҳолатлар мавжуд эмас деб ҳисоблаб, жабрланувчининг даъвоси йўқлигини, Қамаши туман Тиббиёт бирлашмаси томонидан берилган кафиллик хатини инобатга олиб, юқоридаги Пленум қарори ва Қонуннинг инсонпарварлик ҳамда одиллик принципларига таяниб, А.Алиёровага қуйилган айб моддаси, яъни ЖКнинг 168-моддаси                 1-қисми билан ЖКнинг 57-моддаси қўллаб, санкцияда назарда тутилганидан камроқ жарима жазоси тайинлашни, ЖКнинг 28,211-моддаси 1-қисми билан ҳам ЖКнинг 57-моддасини қўллаб, санкцияда назарда тутилганидан камроқ жарима жазоси тайинлашни, тайинланган жазоларни ЖКнинг 59-моддасига асосан қисман қўшиш йўли билан узул-кесил жарима жазоси тайинлашни, жаримани давлат даромади фойдасига ундиришни, эҳтиёт чорасини ҳукм қонуний кучга киргач бекор қилишни, гаров пулларини гаровга қуйувчи А.Алиёровага қайтаришни; 
шунингдек суд, далилий ашёлар ва етказилган зарар масаласини муҳокама қилиб, даллий ашё деб эътироф этилган ва тадбирда фойдаланилган 2.600.000 сўм пуллар СВОЖЖДЛҚК Департаментининг Молия бўлимига қатарилгани қайд қилишни;

далилий ашё деб эътироф этилган ва жиноят ишлари бўйича Қамаши тумани суди далилий ашёларни сақлаш хонасида сақланаётган               1 дона маҳсус қалам намунаси, 2 дона қулқоп, 1 дона тоза бинт намунаси,           2 дона Р.Холикуловнинг ўнг ва чап қўлидан олинган намуналар, 1 дона парашок намунаси, 2 дона ишлатилган бинтни йўқ қилишни; 

жабрланувчи М.Маматованинг судланувчи А.Алиёровага моддий ва маънавий зарар юзасидан даъвоси йўқлигини қайд қилишни;

жабрланувчи М.Маматовага судланувчи А.Алиёрова томонидан содир этилган жиноят оқибатида етказилган моддий, маънавий ва бой берилган зарарларни ундириш юзасидан келгусида низо келиб чиқса тегишли ҳужжатларни тақдим этган ҳолда фуқаролик тартибида иш қўзғатиш ҳуқуқига эга эканини тушунтиришни лозим топди
Ўзбекистон Республикаси ЖПКнинг 454-457, 460, 463, 465-468, 471, 473-моддаларига амал қилиб, суд,
Ҳ У К М    Қ И Л Д И:

Алиёрова Алиёра Ўзбекистон Республикаси ЖКнинг 168-моддаси 1-қисми ва 28,211-моддаси 1-қисмида назарда тутилган жиноятларни содир этганликда айбли деб топилсин.

Алиёрова Алиёрага Ўзбекистон Республикаси ЖКнинг 168-моддаси 1-қисми билан шу кодекснинг 57-моддасини қўллаб, энг кам ойлик иш ҳақининг 15 (ўн беш) баравари яъни, 3.345.000 (уч миллион уч юз қирқ беш минг) сўм жарима жазоси тайинлансин. 

Алиёрова Алиёрага Ўзбекистон Республикаси ЖКнинг 28,211-моддаси 1-қисми билан ЖКнинг 57-моддасини қўллаб, энг кам ойлик 15 (ўн беш) баравари яъни, 3.345.000 (уч миллион уч юз қирқ беш минг) сўм жарима жазоси тайинлансин.

Тайинланган жазоларни Ўзбекистон Республикаси ЖКнинг                     59-моддаси тартибида қисман қўшиш йўли билан А.Алиёровага узул-кесил энг кам ойлик иш ҳақининг 20 (йигирма) баравари яъни 4.460.000 (тўрт миллион тўрт юз олтмиш минг) сўм жарима жазоси тайинлансин. 

Жарима давлат фойдасига ундирилсин. 

Эҳтиёт чораси ҳукм қонуний кучга киргач бекор қилинсин. 

Гаров тариқасида қуйилиб, Қашқадарё вилояти ИИБ депозет ҳисоб рақамида сақланаётган 5.000.000 (беш миллион) сўм пуллар гаровга қуйувчи А.Алиёровага қайтарилсин.  

Даллий ашё деб эътироф этилган ва тадбирда фойдаланилган 2.600.000 (икки миллион олти юз минг) сўм пуллар СВОЖЖДЛҚК Департаментининг Молия бўлими ихтиёрига қолдирилгани инобатга олинсин.

Далилий ашё деб эътироф этилган ва жиноят ишлари бўйича Қамаши тумани суди далилий ашёларни сақлаш хонасида сақланаётган 1 (бир) дона маҳсус қалам намунаси, 2 (икки) дона қулқоп, 1 (бир) дона тоза бинт намунаси, 2 (икки) дона Р.Холикуловнинг ўнг ва чап қўлидан олинган намуналар, 1 (бир) дона парашок намунаси, 2 (икки) дона ишлатилган бинт йўқ қилинсин. 

Жабрланувчи М.Маматованинг судланувчи А.Алиёровага моддий ва маънавий зарар юзасидан даъвоси йўқлиги қайд қилинсин.

Жабрланувчи М.Маматовага судланувчи А.Алиёрова томонидан жиноят оқибатида етказилган моддий, маънавий ва бой берилган зарарларни ундириш юзасидан низо келиб чиқса келгусида тегишли ҳужжатларни тақдим қилган ҳолда фуқаролик тартибида иш қўзғатиш ҳуқуқига эга экани тушунтирилсин.

Ҳукмдан норози тарафлар ҳукм эълон қилинган кундан бошлаб, судланувчи ва жабрланувчи ҳукм нусхасини олган кундан бошлаб, ўн сутка муддат ичида шу суд орқали жиноят ишлари бўйича Қашқадарё вилоят судининг апелляция инстанциясига, ҳукм қонуний кучга киргандан сўнг эса кассация инстанцияси судлов ҳайъатига шикоят бериш ёки протест билдиришга ҳақлидирлар.

Раислик қилувчи


(имзо)
                   Ф.Қамбарова
Аслига тўғри
